
Taravali Stotra

తారావలిస్తోత్రమ్

నిరవధికరుణార్ద్రైర్నిహ్నుతాశేషదోషైః 
అమృతరసఝరాణాం అన్తరఙ్గైరపాఙ్గైః   ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౧॥
శ్రియమవనతిభాజాం  శ్రేయసామాదధానైః 
అమృతరసతరఙ్గశ్రీధురీణైరపాఙ్గైః     ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౨॥
గజముఖశరజన్మప్రేమగాఢోపగూఢైః 
నగదుహితురమన్దానన్దమూలైరపాఙ్గైః     ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౩॥
గిరివరతనయాయాః కేలికోపే నతస్తత్
చరణనఖరుచిశ్రీవర్మితైరీక్షణైర్ద్రాక్     ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౪॥
స్మరహరదయనీయాస్మీత్యుమాయాం వదన్త్యాం
దరహసితముఖేన్దుస్తామపాఙ్గైః   పిబద్భిః ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౫॥
నమదమరకిరీటక్రీడదుద్దణ్డశుణ్డా    -

ముఖమిభముఖమారాదాపిబద్భిః కటాక్షైః ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౬॥

తారావలిస్తోత్రమ్

సమదధత మృకణ్డోరాత్మజే  చోపమన్యౌ
సమభిలషితసిద్ధిం  యే కటాక్షాఙ్కరాస్తైః  ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౭॥
మకుటశశికిశోరస్యన్దిపీయూషధారా -

మధురశిశిరభావస్తోమచోరైరపాఙ్గైః   ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౮॥
ప్రణమదమరమౌలి  ప్రస్ఫురద్రత్నవృన్ద   -
ప్రసృమరకిరణశ్రీదత్తహస్తేరపాఙ్గైః     ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౯॥
ప్రణమనకృతిసృష్టా  శమ్భునా పద్మపఙ్క్తి -
ప్రవితతిరియమిత్యధ్యస్యమానైరపాఙ్గైః    ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౧౦॥
ప్రణమనపరసంసన్మోక్షసామ్రాజ్యలక్ష్మీ  -
వరణకమలమాలోదారయాపాఙ్గభఙ్గ్యా   ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౧౧॥
గదగణగలనాయుః కల్పనోదూఢదీక్షైః
అభిమతసకలార్థాదానదక్షైః  కటాక్షైః ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౧౨॥
భవభరతపతాపోపప్లుతానాం  నతానాం
శ్రమహృదమృతవృష్ట్యా   సాన్ద్రకారుణ్యదృష్ట్యా   ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౧౩॥

దలమపికుసుమం వా దత్తవద్భ్యో జనేభ్యో
విధివలమథన శ్రీవిక్రయిణ్యా   దృశా ద్రాక్  ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౧౪॥
అవనమనపరాణాం ఆత్మతత్త్వావబోధ-
ప్రకటనపటుదీపైః   ప్రస్ఫురద్భిః  కటాక్షైః ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౧౫॥
అవనమనపరాణాం ఆయురారోగ్యవృద్ధిం
నిజచరణరతిఞ్చోదఞ్చయద్భిః కటాక్షైః ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౧౬॥
హృది వినతజనానాం భక్తికల్పద్రువల్లీ  -
జనికృదమృతసేకైర్విస్ఫురద్భిః  కటాక్షైః ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౧౭॥
గజవదనకరాగ్రాకీర్యమాణస్వచూడా -

తటవరసరిదూర్మ్యాసేచనైస్తాపహారీ  ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౧౮॥
నిజమకుటతటాఞ్చన్నిమ్నగావీచివిప్రుట్ -

ప్రకరవికసనేన  ప్రాపయన్  తాపశాన్తిమ్ ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౧౯॥
ప్రథమభిషగధీశఖ్యాతిమూర్జస్వలాం   స్వాం
ప్రవిదధదవనమ్ర  వ్యూహసర్వార్తిహృత్యా ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౨౦॥
ప్రవణజనవిమోహధ్వాన్తవిధ్వంసకేలీ -
పటుతరదరహాస ప్రస్ఫురఞ్చన్ద్రికాభిః   ।

అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౨౧॥
కుపితశిఖరికన్యా చిత్తశీతాంశుకాన్త
ద్రుతిషు  శశిమయూఖైః  సున్దరైర్మన్దహాసైః     ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౨౨॥
ప్రణమతి  విహరద్భిస్తత్ర సంప్రీతి  దత్త-
ప్రవిమలతరహారభ్రాన్తిదైర్మన్దహాసైః       ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౨౩॥
స్ఫుటవిచకలితార్యా తుఙ్గవక్షోజకుమ్భ -
శ్రితకువలయమాలేనామలేన  స్మితేన ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౨౪॥
స్ఫురదధరరుచిశ్రీసఙ్గినా   పద్మరాగ-
ద్యుతికవచితహీరాభేన మన్దస్మితేన  ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౨౫॥
సుకృతిహృదయసౌధ ప్రోల్లసచ్చన్ద్రికాభిః  
దరహసితరుచీభిర్దారితార్తిచ్ఛటాభిః  ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౨౬॥
కమలజఠరనిర్యచ్చన్ద్రికాభ్రాన్తికృద్భిః  
శుభతరదరహాసైరాననాన్నిసరద్భిః  ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తిం సామ్బమూర్తిర్విధత్తామ్ ॥ ౨౭॥
శ్రితజనఘనపుణ్యశ్రేణిమల్లీమతల్లీ    -
కుసుమసముదయేనోదారమన్దస్మితేన  ।
అఘమఖిలమపాస్యన్ అస్య డిమ్భస్య శమ్భుః
సకలభయనివృత్తి సామ్బమూర్తిర్విధత్తామ్ ॥ ౨౮॥

తారావలీస్తుతిమిమాం తరుణేన్దుమౌలేః
శ‍ృణ్వన్తి యే భువి పఠన్తి శివః స తేషామ్ ।
దీర్ఘాయురున్నతవిభూతిసుతర్ద్ధి  శమ్భు
భక్త్యాద్యభీష్టమఖిలం  ప్రదదాతి  హృష్టః  ॥ ౨౯॥
॥ ఇతి శ్రీశ్రీధరవేఙ్కటేశార్యకృతౌ   తారావలీస్తోత్రం  సమ్పూర్ణమ్  ॥

